‘Sbardun i’r Meddwl’ gan Siôn Meredith.


Meddwl am.....ddewis.
Mae dewis yn air mawr yng ngeirfa  gwleidyddion ar y chwith a’r dde. Mae nhw’n cystadlu am y gorau i’ch perswadio chi a fi mai eu plaid nhw fydd yn rhoi’r dewis gorau i ni – os dyn ni am ddewis meddyg, neu ddeintydd neu ysgol. 

Mae’n hawdd deall y dacteg. Mae’r siopau mawr wedi hen ddysgu mai’r un fydd yn ennill y dydd yw’r un sy’n rhoi’r dewis gorau i ni. Ac mae’r dewis hwnnw bellach yn caniatáu i ni brynu pob math o bethau allan o’u tymor, fel mefus ffres ym mis Hydref neu rosynnau  cochion ym mis Tachwedd. 

Daw rhai o’r rhosynnau cochion hynny o’r Masai Mara yn Kenya. Ddiwrnod yn unig ar ôl cael eu cynaeafu o ffermydd blodau enfawr, mae nhw ar werth yn y siopau mawr efo enwau pert fel Mixed Posy Thatcham. Ond er mwyn rhoi’r fath ddewis i ni, mae’n debyg bod yr archfarchnadoedd yn cyfyngu ar y dewisiadau sydd gan y Masai – y bobl leol.

Roedden nhw’n arfer mynd â’u gwartheg i bori ac yfed ar lannau llyn Naivasha, un o’r ychydig lynnoedd dŵr ffres yn Nyffryn yr Hollt yn Kenya, fel y gwnaeth eu cyndadau ers 10,000 o flynyddoedd. Bellach mae yna ffermydd blodau enfawr ar lan y llyn, ac arwyddion yn bygwth erlyn pobl sy’n tresmasu. Ac mae peryg y bydd y Masai yn colli eu hawl i fynd â’u gwartheg at y llyn. Chafodd y Masai fawr o ddewis yn y mater. “Petae nhw wedi gofyn i ni yn iawn,” medden nhw, “fydden ni ddim wedi ildio ein hawliau i’r dŵr a’r borfa yma. Mae nhw wedi ein gwneud ni yn ddieithriaid yn ein gwlad ein hunain.” 

Wyddoch chi fod rhai o gyfoethogion Prydain bellach yn cyflogi pobl i wneud dewisiadau drostyn nhw - choice managers – pobl sy’n ei gwneud hi’n rhwyddach iddyn nhw ddewis y polisi yswiriant gorau, neu gyfrifiadur newydd, neu efallai y blodau gorau. 

Wrth i ni wynebu mwy a mwy o ddewisiadau, mae’n debyg mai rhywun arall sy’n talu’r pris. Tybed fydden ni’n barod i ddewis gwneud efo ’chydig llai o ddewis er mwyn i eraill gael mwy? Mae’n bosib wedyn y bydden ni’n dechrau gwireddu’r weledigaeth Feiblaidd o roi’r rhai cyntaf yn olaf, a’r olaf yn flaenaf. Mae Duw wedi rhoi ewyllys rydd i ni, gawn ni wneud beth bynnag dyn ni eisiau, ond mae’n beth da i gadw egwyddorion Cristnogol mewn cof pan dyn ni’n gwneud ein dewisiadau.
Dylech chi bob amser drin pobl eraill fel byddech chi’n hoffi iddyn nhw eich trin chi. Mae'n egwyddor sy'n crynhoi popeth mae Cyfraith Moses ac ysgrifau'r proffwydi'n ei ddweud. (Mathew 7:12)
Helpwch eich gilydd pan mae pethau’n galed – dyna mae ‘cyfraith’ y Meseia yn ei ofyn. (Galatiaid 6:2)

[image: image1.png]beibl.net





[image: image1.png]